
ҚАШҚАДАРЁ ВОҲАСИ ҚАДИМГИ ТОПОНИМЛАРИ  ЁЗМА МАНБАЛАРДА
      Тарихий манбалардан маълумки, Қашқадарё воҳаси қадимда Сўғднинг бир қисмини ташкил этган. Ибн Хавқалнинг таъкидлашича, Бухоро, Кеш ва Насаф Сўғд давлатининг вилоятларини ҳисобланиб, алоҳида дивон бошқарувида бўлган (2 : 14.). Шу муаллиф бутун Сўғд учун умумий бўлган жиҳатларни қуйидагича кўрсатган:  “Бутун Сўғд иқлими, фаровонлиги, ўсимликлари, ҳосилдорлиги ва экинзорлари билан  кўп жиҳатдан бир-бирига ўхшаш” (2 : 19 ).

      Қашқадарё воҳасида қадимдан физик-географик шароити билан боғлиқ равишда унинг ғарбий ва шарқий  ҳудудларини ўз ичига олувчи иккита йирик тарихий-маданий вилоят ажратилган. Антик даврлар манбаларида бу вилоятлар Ксениппа ва Навтака номлари билан тилга олинган. М.Е. Массон ҳисобига кўра, Навтака ғарбий томонда, Қашқадарёнинг қуйи оқимида жойлашган ерларни ўз ичига олувчи вилоят номи. Унинг бош шаҳри шу ном билан аталган ҳозирги Ерқўрғон ҳаробалари ўрнида бўлган. Ксениппа эса воҳанинг шарқий қисмида жойлашган вилоят номи бўлиб, унинг бош шаҳрининг қолдиқлари ҳозирги Китоб шаҳри  ўрнида бўлган ( 6 : 10.) . Аммо кейинги тадқиқотлар уларнинг жойлашиши аксинча бўлганини, яъни Навтака воҳанинг шарқий қисмида,унинг бош шаҳри Узинқир ҳаробалари ўрнида бўлганлигини, Ксениппа эса воҳанинг ғарбида, унинг бош шаҳри Ерқўрғон ҳаробалари ўрнида бўлганлигини кўрсатди (4 : 87).
    Илк ўрта асрлар бошларига келиб, ғарбий вилоят Нахшаб (унинг бош шаҳри ҳам шу ном билан аталган), шарқий вилоят эса Кеш  (унинг бош шаҳри ҳам шу ном билан аталган) номини олишган. Араблар даврида Нахшаб Насаф номи билан алмашган. Кеш номи  тарихий ёзма манбаларнинг кўрсатишича, XIV асрларгача қўлланилиб келган. 
     Ерқўрғон эрамизгача бўлган IХ-V11 асрларга тегишли манзилгоҳлар ўрнида қад ростлаган, С.К.Кабановнинг фикрича, ҳозирги Қарши воҳасининг энг йирик шаҳри Ерқўрғон ҳисобланган ва манбаларда Нахшаб, Боло, Валаам номлари билан муҳирланган шаҳар айнан шу Ерқўрғон бўлган  ( 4 : 125-127).

    Қашқадарё воҳасининг шарқий қисмига тегишли илк ўрта асрларга тегишли энг йирик шаҳар ҳозирги Китоб шаҳри ўрнида бўлган. Қашқадарёнинг қуйи қисмидаги энг йирик илк ўрта аср шаҳри М.Е.Массоннинг фикрича, Қарши шаҳри яқинида қолдиқлари сақланиб қолган Қалаъи Заҳаки Марон тепалиги ўрнида бўлган. Шаҳарнинг асосий қисми ўралган девор билан 16га етган. Шаҳарнинг гуллаб-яшнаган даври V-VIII асрларга тўғри келади. Тадқиқотларнинг кўрсатишича, бу ёзма манбаларда келтирилган Нахшаб шаҳри бўлган ( 6 : 28.) . 

     Кешнинг илк ўрта асрлар шаҳарлари сирасига Лангардарё водийсида жойлашган Бовуртепа (Бобуртепа)ни киритиш мумкин. Унинг арки, ривожланган шаҳристони ва ташқи шаҳри бўлган. Шунингдек унчалик катта бўлмаган илк ўрта асрлар шаҳарларига Китоб туманидаги Қўрғонтепа ва Савсантепа харобалари ўрнида бўлган манзилгоҳларни киритиш мумкин. Тадқиқотларнинг кўрсатишича, Қашқадарёнинг ўнг қирғоғида жойлашган қадимги аҳоли манзилгоҳлари Шуробсой, Макридсой, Аёқчисой, Қалқамасой бўйларида, шунингдек, Қашқадарё ўзани яқинида бўлган. Жом чўли ҳудудида ёзма манбаларда қадимги манзилгоҳлар диярли қайд этилмаган.  Кўринишидан, бу ҳудуд узоқ давр мабойнида кўчманчи ва ярим кўчманчи қабилаларнинг асосий яшаш жойи бўлган.

        Ўрта асрлар ёзма манбаларида энг кўп тилга олинган шаҳар номи Насаф бўлиб, у шу номли вилоятнинг бош шаҳри сифатида тасвирланади. Х аср географлари шаҳар арки ва рабоди тўғрисида ёзадилар. Жумладан, Самоний унинг шаҳристони тўғрисида маълумот бериб, шаҳар ўртасидан дарё ўтганлиги, шаҳарнинг тўртта дарвозаси бўлганлигини, шунингдек, унда ҳоким саройи, жомеъ масжиди, зиндон, бозор бўлганлигини қайд этган.

        Ўрта аср Насаф шаҳрига Шуллуктепа харобалари тўғри келиши масаласини биринчи бўлиб, тарихчи Л.А. Зимин қўйган (қаранг: Зимин Л.А. Нахшеб, Несеб, Карши. – В кн.: В.В.Бартольду, Ташкент, 1927.). 

   Археологик тадқиқотларнинг  кўрсатишича, ҳақиқатдан ҳам, шаҳар дарёнинг икки томонида жойлашган, Х асрларга келиб вайрон бўлган мустаҳкам аркка эга бўлган. Б.Д. Кочневнинг маълумотига кўра, рабод III-IV асрларда, эҳтимол ундан олдинроқ, жонлана бошлаган ( 5 : 501.)

     В.В.Бартольднинг кўрсатишича, Самъониё ва Ёқут асарларида Кеш вилоятига тегишли бир қанча қишлоқ номларини учратиш мумкин. Улар қуйидакилар:  Ғазнаён, Ғардиён, Зодак, Марғибон, Муда, Ниёза (Кеш билан Насаф ўртасидаги қишлоқ), Саркас, Сунаж (бу Субах билан бир бўлса керак), Тубан (Субах яқинида дейилган), Хушминжакат, Хушунжакат (Самарқанд ҳудудига яқин жойда бўлган), Шузён ёки Шузиён. 

  Ёзма манбаларда Кеш вилояти таркибига кирувчи  қуйидаги туман номлари келтирилган: Миён кеш, Руд, Баландарон, Расмаин, Кешк, Ару, Бузмажон, Сиём (ёки Сином), Арғун, Жажруд, Хузарруд, Хузар, Суруда, Сангардаки андари, Сангардаки бируни, Маймурғ (1:1,189). Хузар туманлигида Субох, Навқад Қурайиш, Искифағн шаҳарлари жойлашаган. Насафдан (Қарши) 2 фарсаҳ масофада Ғубдин шаҳри бўлган. Шаҳар атрофида Касби ва Безда қишлоқлари, Насафдан Бухорога ўтиш йўлида Миёнкол ва Маймурғ манзилгоҳлари бўлганлиги манбаларда қайд этилган (1: III,190). 

      Ўз вақтида М.Е. Массон Шаҳрисабз ҳудудида шаҳар манзилгоҳи ХIII асрдан кейин шаклланган деб ҳисоблаган. Аммо кейинчалик у томонидан ташкил қилинган археологик текширишлар натижасида бу ерда XIV-XV асрлардан олдинги даврларга тегишли қатламлар ҳам борлиги аниқланди.  М. Е. Массон текширишлар натижасини умумлаштириб, бу ерда анча олдин шаклланиб, мунтазам тараққий этиб борган шаҳар типидаги манзилгоҳ бўлган, деган хулосага келади.

     Шаҳрисабз ҳудудини текширган З.И. Усмонованинг келтирган маълумотига кўра, Шаҳрисабз ҳудудида У1 асрларда манзилгоҳлар барпо қилинган бўлиб, улар Х-Х11 асрларда анча тараққий этган. Унинг майдони, эҳтимол. Амир Темур даври шаҳридан катта бўлган. Х1-Х11 асрларда бу ерда шаҳар типидаги йирик манзилгоҳ бўлган ( қаранг: Усмонова З.И. Историческая топография Шахрисябза в свете новых данных. – Археология средней Азии, ташкент, 1977. (Сб. научных трудов / ТашГУ;  № 533).

    
Араб муаррихларидан Самъоний ва Ёқут асарларида Насаф ва унинг атрофига тегишли кўплаб жой номларини учратиш мумкин. Улардан Андади, Аншамитан, Офурон, Батхудон, Баштон, Бузғом, Вазғажн, Варағжан, Васоф, Винаж, Варсин, Жўбак, Жўйбор, Косон, Мувон, Муждувон, Падиён, Устуғдадиза, Фархурдиза каби номлар шулар жумласидандир. Бу номларнинг кўпчилиги узоқ тарихий-ижтимоий жараён натижасида йўқ бўлиб кетган, баъзилари ўзгарган шаклда бизнинг давримизга қадар етиб келган. Ҳозирда Қарши шаҳри атрофида мавжуд бўлган Парғуза, Каманди, Апарди, Лаганди, Лағмон, Потрон, Поштон, Парметан каби қишлоқ номлари шундай номлар сирасига киради. Фонетик тузилиши, маъно ва бошқа лисоний хусусиятлари уларнинг анча қадимги тилларга тегишли эканлигидан далолат беради. Тилшунослар томонидан олиб борилган  тарихий-лисоний тадқиқотлар уларни қадимги суғд тилига тегишли эканлигини кўрсатди.


Археологик тадқиқотларнинг кўрсатишича, Қарши атрофида 300 дан ортиқ илк ва ўрта асрларга тегишли аҳоли масканларининг харобалари жойлашган. Булардан Парғуза (IX-Xаср), Қораховалтепа (V-VIаср), Қорахабартепа (IX-Xаср), Камандитепа (V-VIаср), Киндиклитепа (V-VIаср), Қўштепа (V-VIаср), Тостепа, Шайхалитепа (X-XIIаср), Наймантепа (X-XIIаср), Олтинтепа (X-XIIаср), Суюрғунтепа (V-VIаср), Хонободтепа (X-XIIаср), Човкайтепа (V-VIаср), Қалайи Захоки Марон, Каттепа (X-XIIаср), Гунгонтепа (III-Vаср), Таллибортепа (эр.I аср) ва бошқаларни айтиш мумкин.


Юқорида зикр этилган харобалар қадим ўтмишда аҳолиси гавжум бўлган турли манзилгоҳлар бўлган. Айримларининг номлари тепаликлар ёнида қад ростлаган янги  аҳоли масканлари номларида сақланиб қолган. Баъзиларининг номлари эса бутунлай ўзгариб кетган ёки сақланмаган. Қачонлардир шундай жойлар ва уларнинг номлари бўлганлиги тўғрисида фақат тарихий ёзма манбалар гувоҳлик бериши мумкин. Қадимги манбаларда зикр этилган жой номлари узоқ тарихий давр мобайнида турли ҳодисаларни бошидан кечирган. Уларнинг бир қисмининг товуш ва морфема таркиби ўзгариб кетган: Барметон – Парметон, Фархурдиза – Парғуза, Гувайдин – Губдин, Падйон – Пудина, Бештон – Поштон, Вижкат ёки Фажкат – Бешкент.

